Adire Ta
Azemsi
Otighom

Oni wa age ma adire onon bho bha Azemsi,
umor onin onweni ta Azizos na odi oni irileghom
da Asosi wa da Azeruselem bho. Ina age agiom
ipur ogho Azu ya imara ma Akraist ya na ero da
rema ya oro do ma Azu bho, sekina ogho ya na
emara ma Akraist kesikesi bho. Ezin adire onon,
bha oselegi imara igunugha, maa oni ta arue
anwuna ma imara ologi, yaa amarugh doyo ko
onwegian do da akikiom ya igholoma ma orugh
amarugh ta Akraist. Adire onon amara awian
amughonyan wa ugba maa, oni ma oda Akraist
obhin ma amara ma ologhom ikikara agai idiar
emugh, sa ko obigh do ma agai anwegian da
odighi idiar na iruruan. Anwuna ma ikperekper
asidogh ya ibuiy sa iguban atughumeni ta Az-
izos ya ina aro da anyu igu atughumeni bho.
Azemsi agba agboloma ma adizo idiar ya adol
anwunom ya na eda ma Akraist ebhin ta eguban
amarugh imara ologi da otuonom Akraist. Ina
agha agboloma ma ifaga, okpon oni odotimeni,
oguru, asimatan, ipoiny, okpo emaranwunom, na.
ighor. Azemsi abhin adizo rekal aleriom aguo
agail imara ologi ta amutiom ibebi rogir. Opan
aguo ogba bha, agai imara ologi ta amar ibebi
ogir amutiom. Ina agba maa, ofugh imara ologi
da onu kukum na olei do, maa iyar ta orugh
ogubeni (2:14). Elilegima ta agai imara ologi

diyar bha odi ka aghudum na anwegian. Ina
abhin ogbo ya na emara atuom aguo iriren na
emum itu ya iguban awa bho. Da ebula aguo
adire bho amar agha agboloma ma ibebi ogir bho,
amar abhon obhin otughan ogholoma amarugh
ta oni ola na amara ma Akraist. Sene ma adire ta
Azemsi ma aro ma oni ola amughon ikpo afugh
bho, sa ta agir nyen (1:22-25).
Arumu idiar ya uge bho

Agai aghudum imara ologi (1:1-27)

Amarugh na idiar ya na ewian imara ologi (2:1-

13

Ima_lga_ ologi na ogir (2:14-26)

Aguo obhin okpoghoriom anem bho (3:1-18)

Ibebi akikiom (4:11-17)

Ughaghana ma olila bho (5:1-6)

Akikiom egunuguma (5:7-20)

Ibheleguma

1 Ami Azemsi obaramotu ta Aziba na ta
Wanwuna Azizos Akraist na age na aruom inyin
ra diobh na iwal (12) roghol ya na esasaragian
da rebhugh emaranwunom bho. Ami na
abheleguma inyin.

Rodaokpon na Radagian

2 Arumor na arumarani dami, ibhone ma ologi
ma igiel adien kere kere rodaokpon na etei inyin.

3Iloghome maa, rodaokpon iye na eda ma ologi
imara dinyin na ekpon, sa na edighi ma ola inyin
ta_orue one ma amane.

4 Yaa, iwiane ma aguo ola inyin ta one
kabar kabar obhin ka okunugiom, boka inyin

odikighu ma arumu, oghua oleghemeni, sa abar
ko okparama do inyin.

5 Yaa, kugba maa na ebhir oni inyin otei el-
oghomabar, bha oni bho apuru ma Aziba wa na
abhin onyen ologi na anigha konikoni bho, sa ta
anigha ina. Aziba na ogam do anigha ma oni ola
apuru ina ma abar.

6 Yaa, ogiel ola anwa na apuru ma abar, bhine
da ologi imara ma apuru. Ologi doyom ogba do
iwal iwal, ezin bho oni ola ologi na agha iwal iwal
odi ka opokanan amum da abadi wa okukugh na
apughe na anuom na agi, na anuom aru bho.

70ni ola okua oruruan do maa ina ta arue atei
abar da aguo ta Wanwuna bho.

8 Oni ola okua, bha ologi na agha iwal iwal, sa
na akpokolo da ebla odighi idiar doyo.

Igoiny na Elila

9 Yaa, oni ola odi da onin idumom ta Akraist,
ola agoiny da ekal abar, bha abhon ologi ma igiel
Aziba na abeton ina.

10 Yaa, olila oni ola odi da onin idumom ta
Akraist, abhon ologi ma igiel Aziba na aguri ina
da adilade okirimeni ozu. Ezin bho, olila oni ta
aru sa ta aten adua, ma aguo ralele ighogho ologi
edum na enyun na emugughu bho.

11 Ralele bho na enyun da ebula esiso ogogo
bho. Obom esiso bho na apie ma imunumun na
alibhon ralele bho. Obha onin aguo odighi idiar
olila bho ta eten emunian.

12 Ttutumeni ta ero enigha ma ina oni wa
ane amara gigiribh da adagian bho, ezin bho ta
ozuom ina ma eghoiy aghudum wa Wanwuna
bho aguan onigha ogbo ya itulan ina bho.

13 Oni ola adagian itei ogba do maa, “Aziba na
adagian ami.” Ezin bho, ko orue do odagian Aziba
ma ogir ikarabh, sa ina na aguo eka odagian do
ma oni nyen.

14 Yaa, ikarabh ebhiroma oni na aguo, na
elege ma oni, na enyagh oni bho na edighom da
ikarabh.

15 Sa, igiel oni aguri ma ikarabh ebhiroma da
ologi, sa na emar ikarabh na emutiom, sa igiel
ikarabh bho na etei da ekunuguma bho, sa na
eruom omugh.

16 Arumor na arumarani edighologi dami, oni
ogelemeni do inyin.

17 Kerekere obehi abar na obebi eneghe na
adua da otenainy na aru, da aguo Owede wa alem
rebalabal ya odi da enainy bho. Ina na onwegian
do, ina na oduran do amutiom okokogh azim
nyen.

18 Da ito doyo, sa ina abhin onuokpe agiagai
doyo anwe amar iyar, atenemeni ma ipur imuma
da idiar ya ina alem bho.

Onagha onuokpe ta Aziba
na ogir iya na agbha bho.

19 Arumor na arumarani edighologi dami,
imughonyane maa: abhon konikoni ma obhin da
onyen onagha abar, na okimeni ozu kisa ofugh
abar. Ina onur do agam igam,

20 ezin bho igam onyiomoroni ko orue do
emutiom amarugh igielake ya Aziba na abhorogh
obigh bho.

21 OQkua adighi beleni, iwelemane kerekere adol
ibisighenian na ikarabh ya na ero ma omite omite

bho. Kpelemeni, ikirimeni ma aruzu ma eda ma
onuokpe wa ina agbebh da rologi dinyin bho, wa.
ta arue atenemeni inyin bho.

22 Oni ko ogaga ma enagha ma onuokpe bho
kukum, ma egelemeni ma aruzu dinyin, yaa igire
ma idiar ya onuokpe bho na agba bho.

23 Oni ola amughon onuokpe bho, sa aweleman
ogir aguo agba bho, bha aguban oni ola abhagha
ma amisigh doyo da obhaghama,

2453 aten adua, sa aweletan aguo ozu doyo odji,
ma ise onin obhel bho.

25 Yaa, oni ola amar akimeni akpon ebla oloko
wa na atenemeni ma anwunom bho, sa aro ma
ogir ogir okua, sa oweletan do ma idiar ya ina
amughon bho, bha Aziba ta atutumeni ma ogir
oni bho.

26 Oni ola na aruruan maa ina na aloghom
Aziba, yaa na orue do ma osibhom anem doyo,
bha na agelemeni ma ozu doyo, sa ologhom Aziba
doyo aro ma obhobho ikpo.

27 Ologhom Aziba da agiagai sa abar oliom oro
do da amisigh ta Aziba Owede bho, bha ologh
aguo onigha anwiiny ya onweni na owede oto,
na rekpukele anwani da aligam aruzu dawa, na
oghel ikarabh adol emaranwunom.

2

Ko okpon amisigh agir abar
1 Arumor na arumarani dami, ogho ya imara
ma Wanwuna lyar Azizos Akraist wa isosorogian
bho, oni ko okpon oni da amisigh ma egir abar.

2 Obhin otuom maa, odi olila oni ola alogian
ragulu agol sa abhin ibebi arukpe abura, na
onyigoiny oni ola abhin igbainy ipupu arukpe
abura, edigh eru da esi akokodian dinyin.

3 Ka inyin ubhin oni wa abura ma ibebi ibura
bho ituom abar upu, sa inyin ugba inigha ina
maa, “Ro ma adilade da obebi esi onon,” sa inyin
ugba unigha ma onyigoiny bho maa, “Mara ma
ise,” bodo “Ro ma adilade da ade da aka ikasi
oghbam awel dami.”

4 Okua sa na aro ma ola, inyin na obhel odi
na okpon odi na ogurumeni da esadio dinyin, sa
inyin na oten ogho osobh ase ikarabh iwalama.

5 Arumor na arumarani dami, imare ma
enagha. Aziba ason inyigoiny anwunom
emaranwunom bho ma onwuna ibom ologi
imara, na odigh na oyo odedian da irileghom
doyo, ma aguo ina aguan anigha ma ogbo ya
itulan ina bho.

6 Yaa, inyin na okpon ronyigoiny bho na ogu-
rumeni. Arulala bho do kere ma ogho ya na
eponoma inyin bho? Awa do ma ogbo ya na
edudur inyin na ka edighom da arutu ase bho
kere?

7 Awa do ma oghbo ya na efugh ibasi na eg-
boloma ma obebi adien wa na oseniom inyin bho
do kere?

8 Kugba maa, inyin na okoko ma oloko wa
alei abar apu da Adire Etutu bho, wa agha maa,
“Tulane ma oni etuan doyom ma aguo anwa
itulan ozu doyom bho,” bha inyin na omar na
ogir.

9 Yaa, kugba maa, inyin okpon anwunom da

amisigh ogir abar, bha inyin umar do ogir, sa
oloko bho ta asobh ase abhumeni inyin maa inyin
idighi ma ikarabh.

10 Kugba maa, oni akoko ma ebla roloko bho sa
asor odi, bha ina asor eblayi.

11 Onin Aziba wa agha maa, “Ko ode ma ema”
bho, agha maa, “Ko ogigh oni.” Ka aro ma ola
anwa ode do ma ema, sa anwa igigh oni, bha
anwa na aten oni ola asor oloko bho.

12 Okua adighi beleni, afugh onu dinyin, na
odighi idiar dinyin, ero ma aguo ita anwunom ya
ta obhin oloko wa atenemeni iyar bho osobh ase
ogboloma
ase bho, ko okpon d_o_ma_lgblrlgblr ogboloma_ma_
ogbo ya okpon do ma ipan ogho ma igbirighir.
Igbirighir na anegimeni ma osobh ase.

Ologi Imara na ogir

14 Arumor na arumarani dami, kugba maa oni
agha maa ina anwuna ma ologi imara, yaa ina
na obhin do agir abar, ka ologi imara ola okua ta
arue atenemeni ina kere?

15 Kugba maa inyin ologhom umor, bodo
umarani ola onwuna do ma agai akapa, bodo
edian ya ode,

16 sa_odi oni inyin agba anigha ina maa, “Gie
na ekima! Okirika odighi do nyam, ma atei edian
ya ode oleghan!” Yaa, anwa na onigha do ina ma
idiar ya ozu doyo na apuru bho, ka asuo bho ka
ere?

17 Onin aguo bho ologi imara ola ogir otuonom
do aro ma omumugh.



Azemsi 2:18 viii Azemsi 2:25

18 Obhin otuom maa odi oni agha maa, “Anwa
anwuna ma ologi imara, yaa ami inwuna ma
ogir” Sa ami ta aworan maa, “Leriome ami maa
ologi imara doyom ya ogir oro do bho, sa ami ta
abhin rogir dami aleriom anwa ma ologi imara
dami.”

19 Anwa amara maa onin Aziba odi. Abhon
okua. Aruru bho eka emara ma okua, sa na eghil
arugugu na ebhin igiri.

20 Anwa ema oni! Anwa na abhorogh obigh
elegh ola ta aleriom maa, ologi imara ogir oto ma
obhobho ikpo, duka?

21 Obom owede diyar Ebraham, sa Aziba
abhelegi maa oni igielake da ebula ogir wa agir
igiel bho ina agbam onyi doyo Aziki da enwen
ikol bho.

22 Anwa na_abigh aguo ina atulugi ma ologi
imara doyo na rogir doyo. Sa ubhin rogir doyo
umuzoghodiom ologi imara doyo.

23 Onon amuzoghodiom aguo ugba da Adire
Etutu bho maa, “Ebraham amara ma Aziba, sa iye
iten odighi idiar igielake ya uloghom unigha ina.”
Sa ubhelegi ina ma atologhan ta Aziba.

24 Tsen, inyin na obigh maa ogir ya anwunom
na egir na eguri awa ma adilade ebabala da
amisigh ta Aziba, ologi imara dawa kukum do.

25 Obha onin aguo ubhin ubigh Arehab
odemema bho ma ani ebabala, da ebula ogir
ya ina agir igiel bho ina ada ma ogbo ipoiny bho
abhin, sa aruom awa ma owol opan agha odua
bho.

2:23 2:23 Obet 15:6 2:23 2:23 Azaya 41:8

26 Aguo ozu onyiomoroni ola ipoghu oto aro ma
omumugh bho, obha onin aguo ologi imara ola
ogir oto aro ma omumugh.

3

Osibhom Anem

1 Arumor na arumarani dami, oni ko owian
aguo ola adizo inyin ta oten ogbo atughumeni.
Ezin bho, inyin ologhom maa osobh ase diyar
ogbo atughumeni bho ikpar epu.

2 Ebla iyar, oni ola opiomghan do ma abar da
adizo rekal bo. Yaa, kugba maa oni ta arue
asibhom anem doyo ma ola ko ofugh do ma
abar apie, bha oni bho na aleghan da amarugh
igielake, ina ta arue asibhom ebla ozu doyo.

3Iyar na okpuom rikoli da arunu rosu boka iyar
orue orileghom awa obhin ogi kesikesi ola adigh
iyar ologi.

4Bodo, ikpone ma aguo arughugh abadi ibugh
itei, na aguo ikparakpar rogim na egim na
eboroghom, kukum eka, na obhin onyi oghara
odom na ohor, sa na agi ma agba ola ibhir iyar
obor ogiom.

5> Onin aguo anem odi. Da ebla alikir doyo
eka, na arema ma ibom idiar ya ina ta arue agir.
Obha aguo ogbara ebolobol anya ta arue amumor
anuomeni ma obom eghana.

6 Anem odi ma aguo anya. Anem okarabh
alimon ola na apiegi ma ebla arisisi ozu oni, sa na.
ata ma anya ma ebla aghudum oni, sa ina na aguo
eka na amumor na anya ya ebanya ekunuguma
oto bho ata ina.

7 Onyiomoroni anwuna ma alimon agholoma
ma ebla inam ologi edum, adigh idiar ya na
ebhebheghu, adigh inam ya na ekpulughu, na
inam abadji, na ina, sa na arue na akponom awa.

8 Yaa, onyiomoroni ta orue do ma osibhom
anem doyo. Ikarabh ya enen na ebha, na idai iya
na eruom omugh, imuzo da anem oni.

9 Iyar na obhin anem na otutumeni ma
Wanwuna na Owede diyar, sa na obhin onin
anem bho na orogi ma anwunom ya Aziba alem
agubeni ma ozu doyo bho

10 Iyar na obhin onin onu bho na amutioghom
itutumeni na itogi. Arumor na arumarani dami,
na obhon do ma oro okua.

11 Amum abugu na amum ala ta erue emite da
onin ogugua amum Kkere?

12 Arumor na arumarani dami, oriren afig ta
arue amum itu oliv kere, bodo ka odidigh agrep
ta arue amum itu afig kere? Amum abugu ta
erue emite da ogugua amum ola amum ala imuzo
kere?

Iwal Adien Eloghom Abar

13 Ogbo ya iloghom abar sa inwuna ma
amughonyan odi da esadio dinyin kere? Kugba
maa odi, bha awa ebhin da amarugh igielake,
na okirimeni ozu, na eloghom abar da ebla idiar,
eleriom okua.

14 Yaa, kugba maa ikparakpar agbokian na
okuku imuzo da rologi dinyin, bha oro do ma ola
inyin ta obhin obo, bodo ta ogha ma igunugha
okpegiom agiagai bho.

15 Eloghom abar ya okua idua do da otenainy
eru, yaa, idua da emaranwunom eru, sa iro ma
iya Eru bho.

16 Esi ola agbokian na okuku odi, ise esi
asusughudian na adien Kkerekere ikarabh odi
nyen.

17 Yaa, eloghom abar ola adua da otenainy
aru, bha ta adia aro ma abar ola ebabala, sa ta
amutiom ekima, na okirimeni ozu, na etulan. Ta
amuzo na okpon igbirighir, sa ta amum imuma
ibebi odighi idiar, ko obhel do ma odi oni akpon
opan agurumeni, sa ko ogha do ma opan abar
agir opan nyen.

18 Anwunom ya na edighi ma ekima na egbebh
ikpo ekima, sa ta ebu ma ikpo edian igielake.

4

Inigha ma aruzu dinyin Aziba
1Ebla relobhiri na robem dinyin ka na edua da

aken na eru? Awa idua da ebhiroma ememem
idiar emaranwunom, ya na ewian inyin kigiel

kigiel da rologi dinyin bho eru, kere?

2 Inyin na obhorogh otei idiar, yaa, inyin urue
do ma otei, sa inyin na ozegi ma anwunom. Inyin
na osimatan idiar, yaa inyin utei do, sa inyin na
obuman na owe. Inyin utei do ma idiar ya inyin
na obhorogh bho, ezin bho inyin upuru do ma
Aziba.

3Yaa, igiel inyin upuru, inyin utei do, ezin bho
inyin upuru ma aguo ola osoran do. Inyin na
opuru ma otei idiar ememem emaranwunom ya
igholoma ma aruzu dinyin.

4 Inyin rodemema! Inyin uloghom do
maa, odigh na emaranwunom oriloghan na
atenemeni inyin ogbo ologian adien ta Aziba
kere? Okua adighi beleni, konikoni ola ason
otulan emaranwunom na aten oni ologian adien
ta Aziba.

5 Bodo ka, inyin na oruruan maa, abar wa
Adire Etutu bho agha maa, “Emugh doyo wa ina
alogh aguri da rologi diyar bho, anwuna ma
obom etulan ya agbokian agholoma iyar, sa na
abhorogh iyar oro iyoyo kukum,” ma ezin bo
kere?

6Yaa, Aziba na aneghe ma eneghe ya ibugh ipu
ma okua. Obha ezin bho ugba da Adire Etutu bho
maa,

“Aziba na adamaghan ogbo ya na ebughumeni
ma aruzu bho,
sa na abhel ogbo ya na ekirimeni ma aruzu
bho.”

7 Qkua adighi beleni, ikirimeni ma aruzu
dinyin ma enigha ma Aziba. Idamaghane ma Eru
bho, sa ina ta akpo ma eghil awele inyin adua.

8 [tuane ma Aziba, sa ina ta atuan inyin. Ititola
ma aruguo dinyin, inyin rodighi ma ikarabh!
Ibabalameni ma rologi dinyin, inyin ibhelebhel!

9 Ikunu, ileghe, ma egba ma igbir, ma etene-
meni ma adiel dinyin edi, adol ode dinyin eten
ikunu.

10 Tkirimeni ma aruzu da amisigh ta Aziba, sa
ina ta abeton inyin.

Akikiom ya igholoma ma
Obigh ipan ogbo opie

4:6 4:6 Rasid 3:34

11 Arumor na arumarani, odi ofugh do ma
ikarabh afugh agboloma ma odi. Kugba maa, oni
afugh ikarabh agboloma ma ogbo ya na emara
ma_ Akraist bho, bodo asobh ase agholoma awa,
bha ina abigh Oloko bho apie, sa asobh ase
agboloma. Kugba maa inyin osobh ase ogboloma
ma Oloko bho, bha inyin ukoko do ma Oloko bho,
yaa inyin na oten ogbo osobh ase.

12 Aziba kukum anigha ma Oloko bho, sa aro
ma osobh ma ase bho. Ina kukum anwuna ma
alimon otenemeni na opiegi. Okua ka anwa
inwuna ma akere alimon osobh ase onigha oni
etuan doyom?

Ighubha ya igholoma ma elegien aru

13 Isen inagha, inyin ogbo ya na egba maa,
“Adidon bodo elegien aru, iyar ta ogi da ema onon
bodo ema obha, ka oro ma emu ala, obua ma
abua otel asuo.”

14 Yaa, inyin ologhom aguo raghudum dinyin
ta ero ma elegien aru, kere? Inyin odi ma aguo
obhubhulugi ya imite iro ma ekudi obhel, atepa
sa iten obhobho ikpo imainy idua nyen.

15 Kpelemeni bha inyin ta ogha kuma okonon,
“Kugba maa odi da ito ta Wanwuna bho, bha na
ebhir iyar oro da aghudum ogir abar onon, bodo,
abar obha.”

16 Yaa, isen bha inyin na obughumeni ma
aruzu, na okue na otutuma. Ebla obughumeni
aruzu iye ikarabh.

17 Okua adighi beleni, oni ola aloghom ibebi ya
ikpe ina ma ogir, sa awele ma ogir, bha ina na agir
ikarabh.

S

Ikparakpar Ikikiom ya Igboloma ma Arulala
1Inyin arulala bho inagha ami! Ileghe ma egha
ma igbhir ma egboloma ma ekparama adol wa na
aru ra otei inyin bho.

2 Elila dinyin na eboroghu ebhe, sa aduiny na
ede ma arukpe dinyin epie.

3 Agol na asilva dinyin na edikighu ma osari,
sa osari bho ta ero ma elegh ebhum ase dinyin,
sa osaribho ta ede ma ipulupul ozu dinyin aguo
anya. Kukum eka, inyin odidia na okpol elila da.
radama ekunuguma inyen.

4Bighe! Anwa ta okpegi do ma ikpoki ogho ya
anwa iko ma ogir onigha oyom da arisi doyom
bho, sa isen sa ikpoki ya anwa ta okpegi do awa
bho na eleghe na emulughu maa olo aro anigha
nyam. Inagha, Wanwuna ma ebla alimon bho na
amughon redi ogho obu edian doyom bho.

> Isen da emaranwunom, inyin na orugh adol
ode elila odudugina, na ogir idiar ya obhonomeni
rologi dinyin. Inyin na obologh ekpo na obara ma
adama wa ta oze inyin okanyogh bho.

6 Inyin na osobh ase obhumeni ma anwunom,
na oze ma ogbo ya opiom do ma abar, ya orue do
ma owian inyin bho.

Amane na Asiseiny
7 Okua adighi beleni, arumor na arumarani
dami, ine ma ebara ma obhel Wanwuna bho ta
aru. Ibighe ma aguo ogbebh ma edian aro na
abara ma obhel ikpo ya ina agbebh bho ta ebom
edian ya ilei abar. Ina na ane na abara ma olobha

wa ta abon alobh bho, na olobha wa ta alobh
oguman bho.

8 Inyin eka, ine ma ebara. Oni ko odugh,
ebem ologi dinyin abugh, ezin bho eruoma ta
Wanwuna bho na atei da ebaba aguo.

9 Arumor na arumarani dami, odi oghunuma
do agholoma ma odi, boka Aziba na osobh ase
abhumeni inyin. Oni osobh ase bho na aloghom
amara da onuotu bho.

10 Arumor na arumarani dami, ita ma adol
amane ta ariwil ya ibhin adien ta Aziba igha ma
asugbagba bho. Awa ine ma amane da esadio
aligam aruzu ya itei awa bho.

1 Inagha! Iyar na obhin maa na otutumeni ma
ogbo ya ine ma amane da esadio aligam aruzu
bho. Inyin na omughon ogholoma ma amane ta
Azobu, sa inyin uloghom aguo Aziba alogh aguo
anigha ina da ekunuguma bho. Wanwuna bhao
amuzo na okpon igbirigbir, obha ezin bho ina agir
okua bho.

12 Arumor na arumarani dami, wa_ alei abar
apu bho, oni ko osibhigha ma ebhin ade bho,
bodo otenainy, bodo opan abar edian izo. Ebla
abar wa inyin ta ofugh bho, bha, “Yii” baodo,
“Eenyi” boka usobh ase obhumeni inyin.

Asiseiny Ologi Imara

13 Oni ola na abigh aligam aruzu da esadio
dinyin odi kere? Ina asiseiny. Oni inyin odi da
ibo kere? Ina amor asor itutumeni.

14 Oni ola na anwer odi da esadio dinyin
kere? Ina alebh ikei asosi bho eru ra esiseiny
enigha ina, ebhin amunu esigh ina, da adien ta
Wanwuna bho.

15 Asiseiny ola ologi imara na alol na akoko ma
oni asunwer na adumeni, sa Wanwuna bho na
abeton ina. Ka aro ma ola oni bho agir ikarabh
eka, sa na oweleman ikarabh bho.

16 Okua adighi beleni, odi agba ma ikarabh
doyo anigha ma odi, odi asiseiny anigha ma odi,
boka awa edum. Ikparapkar asiseiny ta oni
igielake enwuna ma alimon, sa na elol ibom.

17Tlaiza aro ma onyiomoroni ma aguo iyar odi
bho, sa ina asiseiny aguo ola adio ko olobh do, sa
amite ma ola adio olobh do da ade bho isar ala
na odin uwetire.

18 Sa ina amula asiseiny, sa enainy bho asoroni
ma olobha sa ade bho abom edian.

19 Arumor na arumarani, kugha ma odi oni da
esadio dinyin amel adua da agiagai bho, sa odi
oni arileghom ina amulumeni,

20 bha oni bho aloghom maa: oni wa adighi ma
ola odighi ma ikarabh atibara da ikarabh doyo
bho atenemeni ma eloghoman ozu ta odighi ma
ikarabh bho da omugh, sa na adighi ma ola na
okpon adizo ikarabh na osighe ma adien.

